
Raja Raibhyakritam Gadadhara Stotram

రాజా రైభ్యకృతం  గదాధరస్తోత్రమ్

రైభ్య  ఉవాచ ।
గదాధరం విబుధజనైరభిష్టుతం   ధృతక్షమం క్షుధితజనార్త్తినాశనమ్ ।
శివం విశాలాసురసైన్యమర్దనం   నమామ్యహం హతసకలాశుభం స్మృతౌ ॥౨౯॥
పురాణపూర్వం పురుషం పురుష్టుతం  పురాతనం విమలమలం నృణాం గతిమ్ ।
త్రివిక్రమం   ధృతధరణిం బలోర్జితం  గదాధరం రహసి నమామి కేశవమ్ ॥ ౩౦॥
సుశుద్ధభావం  విభవైరుపావృతం  శ్రియాఽఽవృతం  విగతమలం విచక్షణమ్ ।
క్షితీశ్వరైరపగతకిల్బిషైః   స్తుతం గదాధరం ప్రణమతి  యః సుఖం వసేత్ ॥ ౩౧॥
సురాసురైరర్చ్చితపాదపఙ్కజం  కేయూరహారాఙ్గదమౌలిధారిణమ్  ।
అబ్ధౌ శయానం చ రథాఙ్గపాణినం  గదాధరం ప్రణమతి  యః సుఖం వసేత్ ॥ ౩౨॥
సితం కృతే త్రేతాయుగేఽరుణం  విభుం తథా తృతీయే పీతవర్ణమచ్యుతమ్  ।
కలౌ ఘనాలిప్రతిమం  మహేశ్వరం గదాధరం ప్రణమతి  యః సుఖం వసేత్ ॥ ౩౩॥
బీజోద్భవో యః సృజతే చతుర్ముఖస్తథైవ  నారాయణరూపతో జగత్ ।
ప్రపాలయేద్రుద్రవపుస్తథాన్తకృద్గదాధరో     జయతు షడర్ద్ధమూర్తిమాన్  ॥ ౩౪॥
సత్త్వం రజశ్చైవ  తమోగుణాస్త్రయస్త్వేతేషు  నాన్యస్య సముద్భవః కిల ।
స చైక  ఏవ త్రివిధో  గదాధరో దధాతు ధైర్యం  మమ ధర్మమోక్షయోః ॥ ౩౫॥
సంసారతోయార్ణవదుఃఖతన్తుభిర్వియోగనక్రక్రమణైః     సుభీషణైః  ।
మజ్జన్తముచ్చైః    సుతరాం మహాప్లవే  గదాధరో మాముదధాతు పోతవత్ ॥ ౩౬॥
స్వయం త్రిమూర్తిః  స్వమివాత్మనాఽఽత్మని స్వశక్తితశ్చాణ్డమిదం   ససర్జ్జ హ ।
తస్మిఞ్జలోత్థాసనమార్యతేజసం   ససర్జ్జ యస్తం ప్రణతోఽస్మి  భూధరమ్ ॥ ౩౭॥
మత్స్యాదినామాని జగత్సు కేవలం సురాదిసంరక్షణతో వృషాకపిః ।
ముఖ్యస్వరూపేణ సమన్తతో విభుర్గదాధరో  మే విదధాతు సద్గతిమ్  ॥ ౩౮॥
ఇతి వరాహపురాణే సప్తమాధ్యాయాన్తర్గతం  రాజా రైభ్యకృతం

గదాధరస్తోత్రం  సమాప్తమ్ ।

వరాహపురాణ । అధ్యాయ ౭/౨౯-౩౮॥

